
ЎЗБЕКИСТОНДА СИЁСИЙ ПАРТИЯЛАРНИ ЭРКИНЛАШТИРИШ
Мустақиллик туфайли жамият сиёсий тизими ва сиёсий муносабатларнинг тубдан янги шаклига ўтилди. Яккаҳоким мафкура ақидалари, социалистик давлатчилик ва жамият тизимига барҳам берилиб, миллий демократик ва жамият қуриш ислоҳотлари амалга оширилди. Жамият сиёсий тизимини шаклланиш ва ривожланишининг умумий ва ўзига хос хусусиятлари демократик асосда кўриб чиқишга эҳтиёж сезилди. Муҳтарам Президентимиз И.Каримов таъкидлаганларидек, биз давлатимиз келажагини ўз қобиғимизга ўралиб қолган эмас, балки умумбашарий ва демократик қадриятларни чуқур ўзлаштирган ҳолда тасаввур этамиз. Биз истиқболимизни тараққий топган мамлакатлар тажрибасидан фойдаланиб, давлат ва жамият бошқарувини эркинлаштириш, инсон ҳуқуқ ва эркинликларини, фикрлар ранг-баранглигини ўз ҳаётимизга янада кенгроқ жорий қилишда кўрамиз.
Давлат ҳокимиятининг жамиятга боғлиқлиги ва уни жамият томонидан назорат қилиниши кўп ҳолларда сиёсий партиялар воситасида амалга оширилади. Сиёсий партиялар жамиятнинг энг фаол қисми ҳисобланиб, сиёсий ҳаётга бевосита таъсир кўрсатади ҳамда жамиятни демократиялашиш жараёнларида халқнинг иштирокини таъминлайди ва сиёсий ҳаракатга келтиради. 

Сиёсий партияларнинг мавжудлиги демократик тизимлар ривожланишининг зарурий шарт-шароитларидан биридир. Зеро, сиёсий партиялар фуқаролик жамиятининг энг нуфузли институтларидан биридир. Президентимиз  И.Каримов ҳам “Мадомики, биз демократик жамият қурмоқчи эканмиз, жамиятимизда албатта кўппартиявийлик тизими бўлиши керак... Кўппартиявийлик, аввало, жамиятимизда ўз манфаат ва қарашларига эга бўлган ҳар қайси ижтимоий қатлам ва гуруҳнинг мақсад ва интилишларини тўлиқ акс этиши  керак. Ҳаёт бор экан, инсон бор экан, ҳар қайси тоифа ўзининг манфатларини қандайдир йўллар билан амалга оширишга ҳаракат қилади, бу ҳаётни қандай ташкил этиш лозим, инсон, оила қандай шароитда тинч ва бахтли яшаши мумкин, деган масалалар атрофида фикр юритади, керак бўлса қонуний йўллар билан ўз мақсадига етишга интилади... Шунинг учун ҳар қайси партия – халқнинг маълум қатлами манфаатларини ифодаловчи сиёсий куч, десак айни ҳақиқат бўлади” деб бежиз таъкидламаганлар.

Агар демократия тамойиллари нуқтаи назаридан ёндашилса, сиёсий партиялар давлат органлари тизимига кирмайди ва бевосита давлат ишларида иштирок этмайди. Лекин бир вақтнинг ўзида ҳам давлат соҳасига, ҳам фуқаролик жамиятига тааллуқли институт эканлиги билан ажралиб туради. 

Партиялар сиёсий тизимда мустаҳкам ўрнига эга бўлмоқдаки, ривожланган давлатлар тажрибасидан келиб чиқиб, Ўзбекистонда ҳам сиёсий партияларнинг жамият институти сифатидаги ҳуқуқий мақоми шаклланди. Ўзбекистон Республикаси Конституциясининг 60-моддасида сиёсий партияларнинг ҳуқуқий мақоми қуйидагича белгиланган: “Сиёсий партиялар турли табақа ва гуруҳларнинг сиёсий иродасини ифодалайдилар ва ўзларининг демократик йўл билан сайлаб қўйилган вакиллари орқали давлат ҳокимиятининг тузишда иштирок этадилар. Сиёсий партиялар ўз фаолиятларини молиявий таъминланиш манбалари ҳақида Олий мажлисга ёки у вакил қилган органга белгиланган тартибда ошкора ҳисоботлар бериб турадилар”.

Сиёсий партиялар жамоат бирлашмалари каби жамиятнинг институти ҳисобланади. Шунингдек, сиёсий партияларнинг давлат ҳокимияти органлари фаолиятига аралишишига йўл қўйилмайди. Бу ҳақда Қомуснинг 58-моддасида қайд этилган. Бу эса сиёсий партияларнинг “сиёсийлиги” уларнинг сайловлардаги иштироки ва давлат ҳокимиятига номзодлар кўрсатиш билан чекланади. Сиёсий партиялар давлат ҳокимияти бошқарувида иштирок этмайди. Сайловларда ғалаба қозонган партияларнинг вакиллари эса давлат ҳокимияти органларидаги бошқарувда иштирок этади. Лекин бу каби бошқарувдаги иштирок сиёсий партия аъзоси сифатида эмас, балки бирон-бир мансабни эгаллаган шахс сифатида амалга оширилади.    

Сиёсий партиялар у ёки бу ижтимоий қатламларнинг манфаатлари ва муаммолари, ўзида ифода этади, уларни сиёсий кенгликларда ҳимоя этади. Сиёсий партия ижтимоий қатлам ёки қатламлар сиёсий манфаатлари ифодачиси сифатида ҳокимият учун курашади, ҳокимиятни эгаллаган тақдирда эса ўзи мансуб бўлган ижтимоий қатлам муаммолари, шунингдек, сайловларда ўзига хайрихоҳлик қилган сайловчилар хоҳиш-иродаларини амалга оширишга интилади.

Ҳозирги даврда жаҳондаги демократиянинг асосий мезонларидан бири сайловларнинг кўп партиялик асосида ўтказилишидир. Чунки, демократиянинг зарурий шарти кўппартиявийлик муҳитини вужудга келтиришни тақозо этади. Амалдаги кўппартиявийлик бу ҳар хил қараш ва ғоялар ўртасидаги баҳс-мунозара, турли партиялар, жумладан, мухолиф партиялар учун ҳам сиёсий рақобат майдони демоқдир.
Ўзбекистонда кўппартиявийлик тизимининг қарор топишида 1996 йил 25 декабрида Олий Мажлис қабул қилган “Сиёсий партиялар тўғрисида”ги Қонуннинг ўрни беқиёсдир. Қонунда давлат сиёсий партиялар ҳуқуқлари ва қонуний манфаатлари муҳофаза этилишини кафолатлаши, уставда белгиланган ўз мақсадлари ва вазифаларини бажаришлари учун уларга тенг ҳуқуқий имкониятлар яратиб бериши кўрсатиб берилган. Шунингдек, сиёсий партияларнинг ҳуқуқлари аниқ ва равшан кўрсатиб берилган. Унга кўра, сиёсий партиялар ўз фаолияти тўғрисидаги ахборотларни эркин тарқатиш, ўз ғоялари, мақсадлари ва қарорларини тарғиб қилиш, сайлаб қўйиладиган давлат органларидаги ўз вакиллари орқали тегишли қарорларни  тайёрлашда иштирок этиш, қонунда белгилаб қўйилган тартибда Ўзбекистон Президенти, давлат ҳокимияти органлари сайловларида иштирок этиш, партия фаолияти билан боғлиқ йиғилишлар, конференциялар ва бошқа тадбирларни ўтказиш, қонун ҳужжатларида назарда тутилган тартибда оммавий ахборот воситалари таъсис этиш ва бошқа оммавий ахборт воситаларидан фойдаланиш, Ўзбекистон Республикасининг сиёсий партиялари билан иттифоқ (блок) тузиш, улар билан ва бошқа жамоат бирлашмалари билан шартнома муносабатлари ўрнатиш мумкин.   

Ўзбекистонда”Сиёсий партияларни молиялаштириш тўғрисида” ги Қонун мамлакатимиздаги партияларнинг демократик қадриятлар талаблари даражасида ривожланиши учунг кенг имкониятлар яратиб бериши шубҳасиздир. Мазкур Қонуннинг 7-моддасига мувофиқ, “Сиёсий партия, агар у  Ўзбекистон Республикаси Олий Мажлисининг Қонунчилик палатасига сайлов якунлари бўйича “Ўзбекистон Республикаси Олий Мажлисининг Қонунчилик палатаси тўғрисида”ги Ўзбекистон Республикасининг Конституциявий қонунига мувофиқ, Қонунчилик палатасида сиёсий партия фракциясининг тузиш учун зарур миқдорда депутатлик ўринларини олган бўлса, ўзининг уставда назарда тутилган фаолиятини молиялаштириш учун давлат маблағларини олиш ҳуқуқига эга бўлади”. 
Мамлакатимизда янги асрдан бошлаб парлемент ислоҳотларининг бошланиши, икки палатали парламентни шакллантириш учун ҳуқуқий асосларнинг ишлаб чиқилиши муносабати билан сиёсий партияларнинг жамиятдаги давлат қурилишидаги ўрни янада юксалди. Умуман, сиёсий партиялар ваколатларини кенгайтирилиши жамият сиёсий соҳасини эркинлаштириш янги босқичини бошлаб берди. “Кучли давлатдан  кучли фуқаролик жамияти сари” сиёсий концептуал дастурнинг асл моҳияти ҳам асосан шу мақсадга қаратилди. 


Шундай қилиб, мустақил Ўзбекистонда демократик принциплар асосида фаолият юритувчи сиёсий партиялар фуқаролик жамияти билан ҳуқуқий давлатни ўзаро мустаҳкам боғловчи, шунингдек, халқ билан ҳокимият ўртасида асосий боғловчи бўғин бўлган демократик институтга айланиш билан бирга, сайловчилар иродасини ифодачиси сифатида намоён бўлмоқда.  

